
Ħafna snin ilu, fl-ewwel snin taċ-
ċinema, kull nhar ta’ Sibt wara 
nofsinhar, fis-swali taċ-ċinema 
kienu jintwerew films apposta 
għat-tfal. Tistgħu timmaġinaw 
kemm it-tfal kienu jistennew 
dawn il-films bil-ħerqa. Ovvjament 
il-films kienu ħafna drabi jkunu 
mimlija azzjoni, bħal xi film tal-
cowboys. Allura ħafna drabi 
l-protagonist kien ikollu battikata 
biex jirbaħ lill-għadu tiegħu li kien 
ikun xi karattru tassew ħażin. 
Mhux darba jew tnejn it-tajjeb kien 
isib ruħu f’sitwazzjoni perikoluża 
tassew. Imma forsi ftit tobsru 
li ħafna drabi dawn il-films ma 
kienux jintwerew mill-bidu sal-
aħħar! Mhux l-ewwel darba li, 
fil-mument fejn il-protagonist ikun 
fil-periklu, il-film kien jieqaf u fuq 
l-iscreen kien jidher il-kliem: “To Be 
Continued”. Il-film kien ser ikompli 
s-Sibt ta’ wara! Kienet tqum għajta 
għax kulħadd kien ikun kurjuż kif 

ser tispicca l-biċċa. Ovvjament is-
Sibt ta’ wara kien jibda b’ġabra ta’ 
dak li jkun ġara s-Sibt ta’ qabel u 
hekk ħadd ma jitlef mill-istorja.

L-Evanġelju tal-lum jixbah ftit lil 
dawn il-films. Illum il-qari qed 
ikompli fuq tal-ġimgħa l-oħra, 
meta Ġesù kien qed jipprova jgħid 
lid-dixxipli biex ma jinkwetawx 
għax kien ser jippreparalhom post 
miegħu. Illum qed jerġa’ jfakkar 
lid-dixxipli, u magħhom lilna wkoll: 
“Jekk tħobbuni, tagħmlu dak li 
ngħidilkom u Missieri jibgħatilkom 
id-difensur.” Dan id-difensur mhu 
ħadd ħlief l-Ispritu s-Santu. Hu 
l-Ispirtu s-Santu li nirċievu fil-
magħmudija u huwa l-istess Spirtu 
li nirċevuh meta, b’għażla libera, 
nirċievu s-sagrament tal-Griżma 
tal-Isqof. L-Ispirtu s-Santu hu dak li 
jgħinna nimxu wara Ġesù u nobdu 
l-kmandamenti tiegħu. Imma 
liema huma l-kmandamenti ta’ 

Ġesù? Kif nistgħu nobduh? U fuq 
kollox, nobdu lil Ġesù għax nibżgħu 
minnu jew għax nibżgħu minn xi 
kastig? Nobdu lil Ġesù għax qed 
nippretendu xi rigal lura, qisna 
qed nagħmlulu xi pjaċir? Dawn 
m’għandhomx ikunu r-raġunijet 
għalfejn nobdu lil Ġesù. 

L-ewwel nett nobdu lil Ġesù għax 
nafu li hu jixtiqilna l-akbar ġid. 
Forsi f’qalbek qed tgħid li kultant 
diffiċli tobdi lil Ġesù. Veru. Imma 
hawn tidħol l-għajnuna tal-Ispirtu 
s-Santu. Jekk inħalluh, se jgħinna 
nagħmlu l-aħjar għażla. Fl-aħħar 
nett, x’inhuma l-kmandamenti ta’ 
Ġesù? Dawn nistgħu niġbruhom 
f’Ħobb lil Alla bil-kapaċità kollha 
tiegħek u lill-proxxmu bħalek 
innifsek. Hawn l-Ispirtu s-Santu 
għandu rwol importanti biex 
jgħinna nindunaw kif inħobbu lil 
Alla u kif tassew inħobbu lill-
proxxmu tagħna.

Is-Sitt Ħadd tal-Għid

"Min iżomm il-kmandamenti tiegħi
u jħarishom, dak hu li jħobbni.”

Sib il-Kelma

Fost l-ittri t’hawn taħt għandek issib dawn il-kelmiet moħbija marbuta mas-silta
li għadna kif qrajna. Aqbad lapes u dur dawn l-ittri biex issib il-kliem mistur.
ĠESÙ, TĦOBBUNI, KMANDAMENTI, MISSIERI, DIFENSUR, SPIRTU, ILTIEMA, TAGĦRFUH, TARAWNI, IĦOBB

info@sayitmalta.com jew iċempel fuq 2569 9100. 

Qatt smajt b’din il-
qaddisa? Santa Rita 
hija magħrufa ma’ 
ħafna bħala padruna 
tal-impossibbli, jiġifieri 
titlobha meta għandek 
xi diffikultà li qed 
taraha diffiċli ħafna. 
Dan għaliex Santa Rita 
għandha ħajja mimlija 
diffikultajiet li faċli 
jaqtgħu qalb dak li jkun. 
Twieldet fl-1371 fil-belt 
ta’ Roccaporena. Ta’ età 
żgħira kienet miżżewġa 
lil raġel nobbli li ma kienx 
jittrattaha tajjeb. Kien 
raġel vjolenti, jirrabja 
malajr, mingħajr valuri u, 
kif tistgħu timmaġinaw, 
b’ħafna għedewwa fil-
belt. Madanakollu Rita 
baqgħet dejjem mara ta’ 
rispett kbir li ddedikat 

ħajjitha għall-familja. 
Ħadmet fuq li ħadmet 
għall-akbar ġid ta’ 
wliedha. Xi rakkonti ta’ 
din il-qaddisa jgħidulna 
li l-qdusija u l-paċenzja 
kbira ta’ Rita wasslu 
biex żewġha jikkonverti 
u jibdel il-mod kif kien 
jgħix. Madankollu 
l-għedewwa li kien 
għamel fl-aħħar sabu 
l-okkażjoni biex jeħilsu 
minnu, u Rita sfat armla. 
Ftit tas-snin wara, Rita 
tilfet ukoll liż-żewġ 
uliedha. Imma f’dawn il-
mumenti ta’ tbatija kbira 
Rita qatt ma ħalliet it-
tbatija tbegħedha minn 
Alla. Anzi qatgħetha li 
tiddedika ħajjitha lilu 
u daħlet mas-sorijiet 
Agostinjani.

����������Santa Rita minn Cascia

Aħbar Tajba hija inizjattiva tal-Media Centre flimkien 

Grazzi.

Issa tista’ tirreklama fuq 

Aħbar Tajba
Dan il-fuljett joħroġ

kull ġimgħa u jitqassam
fil-parroċċi kollha

ta’ Malta u Għawdex.

